
AVTOMOBILSOZLIKDA MAHALLIYLASHTIRISH: YAGONA 

RIVOJLANISH YOʻLI 

Qobilov Rustam Shuhrat o‘g‘li 

“Oʻzavtosanoat” AJ Mahalliylashtirish va kooperatsiya 

aloqalarini rivojlantirish boshqarmasi bosh mutaxassisi, 

Toshkent Davlat Iqtisodiyot Universiteti mustaqil izlanuvchisi 

ORCID: 0009-0008-1532-6878 

Email: r.kobilov95@gmail.com 

Annotatsiya 

Maqolada joriy sanoat siyosati va texnologik transformatsiyalar jarayonida 

Oʻzbekiston avtomobilsozlik sanoatida butlovchi qismlarini mahalliylashtirishni 

rivojlantirishning oʻziga xos xususiyatlari koʻrib chiqiladi. Mahalliylashtirishni 

ragʻbatlantirish boʻyicha turli yondashuvlarga ega uch mamlakat — Turkiya 

(kooperatsiyaga asoslangan), Braziliya (davlat qoʻllab quvvatlashiga asoslangan) va 

Janubiy Koreya (eksport-innovatsion) tajribasining qiyosiy tahlili oʻtkazildi. Bunda   

davlat tomonidan qoʻllab-quvvatlash vositalari, mahalliy yetkazib beruvchilarni 

qoʻshimcha qiymat zanjiriga jalb qilish muammolari, qoʻshma korxonalarning roli va 

mahalliylashtirish loyihalarini moliyalashtirish masalalari koʻrib chiqiladi. 

Oʻzbekistonda avtomobil butlovchi qismlarini mahalliylashtirishning asosiy 

muammolari, jumladan, kooperatsiya imkoniyatlari cheklanganligi, ikkinchi darajali 

yetkazib beruvchilarning zaif rivojlanishi va yuqori texnologiyali butlovchi qismlar 

importiga bogʻliqligi aniqlangan. Maqolada Oʻzbekistonning avtomobilsozlik 

sanoatini iqtisodiy va institutsional sharoitlariga moslashtirilgan xalqaro tajribaga 

asoslangan barqaror mahalliylashtirish modelini shakllantirish boʻyicha tavsiyalar 

berilgan. 

Kalit soʻzlar: mahalliylashtirish, avtomobil butlovchi qismlari, avtomobilsozlik, 

davlat sanoat siyosati, Turkiya, Braziliya, Janubiy Koreya. 

Аннотация  

В статье рассматриваются особенности развития локализации 

автокомпонентов в автомобильной промышленности Узбекистана в контексте 

современной промышленной политики и технологических преобразований. 

Проведен сравнительный анализ опыта трёх стран с разными подходами к 

содействию локализации — Турции (кооперационный), Бразилии (основанный 

на государственной поддержке) и Южной Кореи (экспортно-инновационный): 

рассматриваются инструменты государственной поддержки, проблемы 

привлечения местных поставщиков в цепочку создания добавленной стоимости, 

роль совместных предприятий и вопросы финансирования проектов 

локализации. Выявлены основные проблемы локализации автокомпонентов в 

Узбекистане, включая ограниченные возможности кооперации, слабое развитие 

вторичных поставщиков и зависимость от импорта высокотехнологичных 

комплектующих. В статье даны рекомендации по формированию устойчивой 

модели локализации на основе международного опыта, адаптированной к 

экономическим и институциональным условиям Узбекистана. 

mailto:r.kobilov95@gmail.com

Ключевые слова: локализация, автокомпоненты, автомобильная 

промышленность, государственная промышленная политика, Турция, Бразилия, 

Южная Корея. 

Abstract  

The article examines the features of the development of localization of auto 

components in the automotive industry of Uzbekistan in the context of modern 

industrial policy and technological transformations. A comparative analysis of the 

experience of three countries with different approaches to promoting localization is 

carried out — Turkey (cooperative), Brazil (state-supported), and South Korea (export-

innovative). The instruments of state support, problems of integrating local suppliers 

into the value chain, the role of joint ventures, and issues of financing localization 

projects are considered. The main problems of auto component localization in 

Uzbekistan are identified, including limited opportunities for cooperation, weak 

development of secondary suppliers, and dependence on imports of high-tech 

components. The article provides recommendations for the formation of a sustainable 

localization model based on international experience, adapted to the economic and 

institutional conditions of Uzbekistan. 

Keywords: localization, auto components, automotive industry, state industrial 

policy, Turkey, Brazil, South Korea. 

KIRISH 

Soʻnggi yillarda Oʻzbekistonni sanoat saloxiyatini oshirish va ishlab chiqarish 

sanoatini rivojlantirish yoʻlida faol ishlar amalga oshirilmoqda. Mazkur strategiyaning 

yetakchi yoʻnalishi — iqtisodiy oʻsish, yangi ish oʻrinlari yaratish, zamonaviy 

texnologiyalarni joriy etish va eksport salohiyatini rivojlantirishning muhim omili 

boʻlgan avtomobilsozlik sanoatidir. Avtotransport vositalariga ichki talab ortib 

borayotgani, modellar assortimentini kengaytirish va xorijiy investitsiyalarni jalb etish 

sharoitida soha oldida strategik vazifa — butlovchi qismlarni yanada chuqur 

mahalliylashtirishga oʻtish vazifasi turibdi. 

Oʻzbekistonda avtomobilsozlik sohasida bir qancha yirik korxonalar mavjud 

boʻlib, bular yillik 450,0 ming avtomobil ishlab chiqarish quvvatiga ega [1] “UzAuto 

Motors” AJ, faol rivojlanayotgan “ADM JIZZAKH” MChJ hamda 2024-yilda ishga 

tushirilgan va “gibrid modellar” ishlab chiqarishga ixtisoslashgan “BYD Uzbekistan 

Factory” MChJ qoʻshma korxonasidir. Shu bilan birga, avtomobil ishlab chiqarishning 

miqdoriy oʻsishiga hamda kattagina mahalliy yetkazib beruvchilar bazasi mavjudligiga 

qaramay, butlovchi qismlarni mahalliylashtirish darajasi umumiy holda baland emas, 

ayniqsa texnologik jihatdan murakkab qismlar — elektronika, xavfsizlik, tormoz va 

boshqaruv tizimlari importdan kelishda davom etmoqda. 

Jahonda global muammolar — logistikadagi uzilishlar, import qilinadigan 

butlovchi qismlar narxining oshishi, geosiyosiy beqarorlik, shuningdek, 

Oʻzbekistonning tashqi taʼminotga qaramlikni kamaytirish va sanoat suverenitetini 

kuchaytirishga intilishi sharoitida yanada kuchaymoqda. Avtomobil komponentlarini 

mahalliylashtirishni rivojlantirish barqaror ishlab chiqarish ekotizimini shakllantirish, 

mamlakat ichida qoʻshimcha qiymat yaratish va milliy muhandislik maktabini 

mustahkamlash imkonini beradi. 

Ushbu maqolaning maqsadi — Oʻzbekistonda avtomobil butlovchi qismlarini 

mahalliylashtirish jarayonining oʻziga xos xususiyatlarini tahlil qilish, tarkibiy va 

tashkiliy toʻsiqlarni aniqlash, shuningdek, avtomobil sanoatida mahalliy ishlab 

chiqarishni chuqurlashtirishga yordam beradigan yoʻnalishlarni aniqlashdan iborat. 

Tadqiqotning vazifalari quyidagilardan iborat: 

• Avtomobilsozlikda butlovchi qismlarni mahalliylashtirish boʻyicha yuqori 

natijalarga erishib kelayotgan davlatlar tajribasini tahlil qilish va Oʻzbekiston 

avtomobilsozlik siyosati bilan solishtirish. 

• Avtomobil butlovchi qismlarini ishlab chiqarishni rivojlantirishga toʻsqinlik 

qilayotgan asosiy muammolarni tahlil qilish. 

• Oʻzbekistonda mahalliylashtirish loyihalarini amalga oshirishning oʻziga xos 

jihatlarini tahlil qilish. 

• Milliy sanoat siyosati doirasida mahalliylashtirishni ragʻbatlantirish boʻyicha 

takliflar ishlab chiqish.  

ADABIYOTLAR SHARHI  

Sanoatda, xususan, avtomobilsozlikda mahalliylashtirish muammosi ham 

mahalliy, ham xorijiy ilmiy tadqiqotlarda oʻz ifodasini topgan. Adabiyotlarda 

mahalliylashtirish importga qaramlikni kamaytirish, sanoat kooperatsiyasini 

rivojlantirish va qoʻshilgan qiymatni oshirishga qaratilgan milliy sanoat siyosatining 

eng muhim vositasi sifatida qaraladi. 

S. S. Gulyamov [2] va I. X. Alimov [3] Oʻzbekistonda mashinasozlikni 

rivojlantirishda mahalliylashtirishning strategik rolini taʼkidlaydilar. Mualliflar 

institutsional cheklovlar, mahalliy yetkazib beruvchilarni ragʻbatlantirish zarurati va 

texnologik modernizatsiya muhimligi masalalarini koʻtaradi. Ularning tadqiqotlari 

Oʻzbekistonda soʻnggi yillar ichida avtomobilsozlik sanoatining oʻzgarishi tahliliga 

asoslangan. 

Osiyo taraqqiyot banki (OTB) hisobotida [4] mahalliylashtirish rivojlanayotgan 

mamlakatlarda barqaror iqtisodiy oʻsish strategiyasining bir qismi sifatida koʻrib 

chiqilib, davlat organlari, investorlar va taʼlim muassasalari oʻrtasida muvofiqlashtirish 

zarurligi taʼkidlaydi. Hujjatda Oʻzbekistonning Hindiston, Turkiya va Vyetnam bilan 

qiyosiy tahlili keltirilgan boʻlib, ularda avtomobil butlovchi qismlarini 

mahalliylashtirish milliy sanoatlashtirishning drayveriga aylangan. 

H. Kim va J. Park [5] maqolasida jahon avtomobil ishlab chiqaruvchilarining 

Markaziy Osiyoda ishlab chiqarishni joylashtirish strategiyalari tahlil qilingan. 

Tadqiqotda qayd etilishicha, faqatgina yigʻish yoʻli bilan mahalliylashtirish yetarli 

emas: texnologik qayta ishlash chuqurligi va mahalliy korxonalarning yetkazib berish 

zanjiridagi ishtiroki muhim ahamiyatga ega. 

Manbalar orasida “UzAuto Motors” AJ ning [6] yillik hisobotlari diqqatga 

sazovor boʻlib, ularda avtomobil modellari boʻyicha mahalliylashtirilgan qismlar, 

shuningdek, ishlab chiqarish quvvatlari va import oʻrnini bosish rejalari toʻgʻrisidagi 

maʼlumotlar mavjud. Bundan tashqari, Oʻzbekiston Respublikasi Iqtisodiyot va moliya 

vazirligi [7] materiallarida sanoat oʻsishining asosiy koʻrsatkichlari, shu jumladan 

avtomobilsozlik sohasi va avtomobil butlovchi qismlarini ishlab chiqarish hajmi 

boʻyicha maʼlumotlar eʼlon qilinadi. 

Bir qator nazariy va amaliy tadqiqotlarning mavjudligiga qaramay, iqtisodiy 

model va kooperatsiya mexanizmlari nuqtai nazaridan butlovchi qismlarni 

mahalliylashtirish mavzusi yetarlicha ishlab chiqilmaganligini taʼkidlash joiz. 

Shunday qilib, mavjud adabiyotlarni umumlashtirganda, Oʻzbekistonning 

zamonaviy sanoat siyosati sharoitida avtomobil butlovchi qismlarini 

mahalliylashtirishni chuqur tahlil qilish dolzarbligi va zarurligi maʼlum boʻladi. 

METODOLOGIYA 

Tadqiqot metodologiyasi tizimli tahlil, qiyosiy yondashuv, shuningdek, statistik 

va tartibga soluvchi manbalar, soha hisobotlari hamda ekspert baholaridan foydalanish 

tamoyillariga asoslanadi. 

TAHLIL VA NATIJALAR 

Avvalambor, mahalliylashtirish boʻyicha yuqori natijalarga erishgan davlatlar 

avtomobilsozligini tahlil qilib chiqsak. Ushbu tahlil uchun Janubiy Koreya, Braziliya 

va Turkiya avtomobil sanoati tanlab olindi. 

Janubiy Koreyada [8–10] avtomobilsozlik YAIMning 3,5–4 foizini tashkil qilib, 

uning mamlakat eksportidagi ulushi 13–15 foiz atrofida. 300,0 mingdan ortiq aholi 

toʻgʻridan-toʻgʻri avtomobil zavodlarida, 1,7 million nafargacha butlovchi qism va 

xizmatlar yetkazib beruvchi korxonalarda faoliyat yuritadi. Janubiy Koreya avtomobil 

ishlab chiqarish boʻyicha dunyoda top-5 likka kiradi. 

Koreya avtomobilsozligi boshlanishi tarixi asosan oʻtgan asrning 60–70-yillariga 

toʻgʻri keladi. Bu davrda mahalliy kompaniyalar (Hyundai, KIA, Daewoo) xorijiy 

litsenziyalar asosida avtomobil yigʻishni boshlagan boʻlsa, 1990-yillarga kelib toʻliq 

ishlab chiqarish sikliga oʻtgan. Bunda, avtomobilda mahalliy butlovchi qismlar ulushi 

yuqori darajaga koʻtarilgan. Hozirgi kunda, ommaviy ishlab chiqariladigan modellarda 

mahalliylashtirish darajasi 95–98 foizgacha yetgan. Mamlakatda yetkazib 

beruvchilarning keng qamrovli tuzilmasi shakllangan: Tier 1 (Hyundai Mobis, Mando) 

— birinchi darajali yetkazib beruvchilardan (avtomobil zavodiga toʻgʻridan-toʻgʻri 

sotuvchi) tortib, Tier 2 va Tier 3 korxonalari tomonidan transmissiya qismlaridan 

boshlab, elektronika va dasturiy taʼminotgacha boʻlgan qismlarni qamrab olingan. 

Braziliyada [11–13] avtomobilsozlik sanoati YAIMning 2,0–2,5 foizini, 

eksportda esa 3,0 foizini tashkil qiladi. Toʻgʻridan-toʻgʻri avtomobil zavodlarida 

120,0–130,0 ming kishi, butlovchi qism yetkazib beruvchilari bilan hisoblaganda 1,0 

milliondan ortiq aholi avtomobilsozlikda faoliyat yuritadi. 

Braziliyada mahalliylashtirish ichki bozorni himoya qilish vositasi sifatida 

foydalanilgan. Braziliyaning avtomobilsozlik sanoati XX asr boshlaridan rivojlanishni 

boshlab, 1990-yillargacha tayyor avtomobil importi uchun deyarli yopiq boʻlgan. 

2000-yillarga kelib ommaviy modellarda (Volkswagen, Fiat, GM) mahalliylashtirish 

darajasi 60–80 foizga yetkazilgan. Asosiy yirik uzellar va qismlar: kuzov, dvigatel, 

transmissiya, shassi qismlari, plastik detallar mahalliylashtirilgan, ammo yuqori 

texnologiyali modullar va elektronika importligicha qolgan. 

Turkiyada avtomobilsozlik sanoati YAIMning 2,5–3,0 foizini, eksportda esa 13–

16 foizini (eksport sohasida 1-oʻrinda) tashkil qiladi. 500,0 mingdan ortiq aholi 

toʻgʻridan-toʻgʻri va yondosh sohalarda faoliyat yuritadi [14–17]. 

Turkiyada butlovchi qismlarni mahalliylashtirish asosan eksportga va Yevropa 

Ittifoqi (YI) bilan kooperatsiyaga asoslanib rivojlangan. Mahalliy avtomobilsozlik 

Turkiyada oʻtgan asrning 60-yillaridan asosan xorijiy avtomobil konsernlari bilan 

ochilgan qoʻshma korxonalar (Ford Otosan, Oyak Renault, Tofash-Fiat) orqali faol 

oʻsishni boshladi. 1996-yildan YI Bojxona ittifoqiga aʼzo boʻlishi Turkiya ishlab 

chiqaruvchilari uchun Yevropa bozorini ochdi, ammo shu bilan birga, mahsulot sifati 

uchun juda baland talablar qoʻyilishiga sabab boʻldi. Oʻrtacha mahalliylashtirish 

darajasi ommaviy modellarda 55–65 foizni tashkil qiladi. Mamlakat avtomobil 

butlovchi qismlarini ishlab chiqarishni rivojlantirishning “klaster” zonalarini tashkil 

qilish yoʻlidan borgan. Masalan, Bursa va Koʻjaeli (Kocaeli) shaharlarida maxsus 

iqtisodiy zonalar tashkil qilingan va Tier 1 ishlab chiqaruvchilarning katta bazasi 

yaratilgan. 2023-yilda milliy elektromobil ishlab chiqaruvchi “TOGG” zavodi oʻz 

faoliyatini boshladi. 

1-jadval 

Janubiy Koreya, Braziliya hamda Turkiya avtomobilsozligi 

mahalliylashtirishi boʻyicha qiyosiy tahlili1 

Davlat 
Mahalliylashtirish 

darajasi 

Kuchli 

taraflar 

Kuchsiz 

taraflari 
Davlat siyosati 

Janubiy 

Koreya 
95–98% 

Toʻliq 

sikldagi ishlab 

chiqarish, 

eksport, ilmiy-

tadqiqot 

(R&D) 

Oʻz 

brendlariga 

qaramligi 

1. Avtomobillar importi cheklanishi (1960-

1980-yillar); 

2.  Majburiy litsenziyalash tartibi va butlovchi 

qismlarni mahalliy korxonalardan sotib olish 

majburiyati; 

3. Kuchli xoldinglarning yaratilishi (Hyundai, 

Daewoo); 

4. R&D va texnologiyalarning davlat tomonidan 

moliyalashtirilishi; 

5. Soliqlarga imtiyozlar va arzon kreditlar uchun 

imkoniyatlar yaratilishi; 

6. Eksportni qoʻllab-quvvatlash. 

Braziliya 60–80% 

Asosiy 

uzellarni 

ishlab 

chiqarish 

imkoniyati 

Eksportga 

majburiyat 

kam, 

elektronik 

modullar 

importiga 

qaramligi  

1. Import cheklanishi (1950-1990-yillar); 

2. Majburiy mahalliylashtirish programmalari 

(Inovar-Auto); 

3. Ishchilarni oʻqitish va mahalliy dastgohlar 

xaridi uchun subsidiyalar; 

4. Davlat xizmatlari uchun mahalliy 

avtomobillarni sotib olish majburiyati; 

Turkiya 55–65% Klasterlar 

Elektronik 

modullar 

importiga 

qaramligi 

1. Global brendlar bilan qoʻshma korxonalar 

(1960-yillarda); 

2. Avtomobil butlovchi qismlar uchun klaster – 

erkin-iqtisodiy zonalar; 

3. Birinchi va ikkinchi darajali yetkazib 

beruvchilar uchun davlat grantlari va kreditlari; 

4. YI bilan bojxona ittifoqi (1996-yildan); 

5. TOGG — ‘‘milliy avtomobiliʼ’ davlat dasturi. 

 
1 Muallif ishlanmasi 

Demak, umumlashtirgan holda tahlil qilsak: 

• Janubiy Koreya — oʻz brendlari, ilmiy-tadqiqot ishlari va eksportga yoʻnalishini 

rivojlantirish orqali chuqur mahalliylashtirishning yaqqol misoli; 

• Braziliya — barqaror texnologik rivojlanishsiz, maʼmuriy bosim orqali 

mahalliylashtirishga misol boʻladi; 

• Turkiya — mahalliylashtirishning kooperatsiya va eksportga asoslangan 

“gibrid” modeli. 

Endi, Oʻzbekiston avtomobilsozlik sanoatiga yuzlansak [18–21]. 

Soʻnggi manbalarga koʻra, bugungi kunda avtomobilsozlik sanoati Oʻzbekiston 

YAIMning 2,5–3,0 foizini beradi. Sohada toʻgʻridan-toʻgʻri 30,0 ming nafardan ortiq, 

turdosh yoʻnalishlarda esa 200,0 mingga yaqin odam faoliyat yuritmoqda. “Osiyo 

Taraqqiyot Banki” maʼlumotlariga koʻra, “avtomobil sanoati Oʻzbekistonning barcha 

sanoat mahsulotlarining taxminan 10 foizini tashkil etadi” va uning eksporti 2023-yilda 

0,455 milliard dollarga yetgan. 

Agar yuqorida keltirilgan davlatlar bilan solishtirilsa, XX asr 90-yillarigacha 

umuman avtomobilsozlik sanoatiga ega boʻlmagan mamlakat uchun uning rivojlanish 

tarixi “standart” yoʻldan olib oʻtilgan. Yaʼni, avvalambor mahalliy ishlab 

chiqaruvchini qoʻllash, undan soʻng logistika boʻgʻinida xarajatlarni oshiruvchi va 

tayyor mahsulot tannarxiga salbiy taʼsir qiluvchi butlovchi qismlar — katta turdagi 

plastik (“UzKoram” MChJ) va shtamplangan detallar, avtomobil oʻrindiqlari 

(“OʻzTongHong” MChJ QK), interyer qismlari (“UzDongYang” MChJ QK), xavfsiz 

oynalar (“Avtooyna” MChJ) va boshqalarni ishlab chiqarish boʻyicha korxonalar 

tashkil qilingan. Bunda koʻpgina butlovchi qismlar ishlab chiqaruvchi birinchi darajali 

yetkazib beruvchilar (Tier 1) qoʻshma korxonalar sifatida xorijiy hamkorlar bilan barpo 

qilingani eʼtiborga molik. Bundan tashqari, ikkinchi darajali yetkazib beruvchilar  

(Tier 2) tarmogʻi shakllangan. 

Avtomobil butlovchi qismlarini mahalliylashtirishda hozirgi kunda tarmoq oldida 

turgan bir necha muammoli masalalar mavjud:  

Birinchi masala. Oʻzbekiston ishlab chiqaruvchi korxonalari oʻz brendiga ega 

emas va xorijiy brendlar litsenziyasi asosida avtomobil ishlab chiqaradi. Buning 

natijasida, butlovchi qismlarni mahalliylashtirish jarayonida mazkur xorijiy 

kompaniyalardan texnologik qaramlik mavjud. Yaʼni, chizmalar, muhandislik koʻmagi 

va boshqa xizmatlar “import” qilinadi. 

Ikkinchi masala. Soʻnggi yillarda aholi turmush darajasi hamda xarid qobiliyati 

yaxshilanishi hisobiga avtomobil savdosi hajmi bir necha bor ortishiga qaramasdan, 

mahalliy ishlab chiqaruvchilar uchun yangi butlovchi qismlarni loyihalashtirish 

maqsadida ilmiy-tadqiqot boʻlimlarini moliyaviy jihatdan taʼminlash va ularning 

ishiga xorijiy ekspertlarni jalb qilish norentabel hisoblanadi. Oʻzbekistonning yillik 

yangi avtomobilga ichki talabi 400,0–450,0 ming donani tashkil qiladi. Bu bir nechta 

segmentdagi modellar boʻlib, bir dona model uchun eng koʻpi bilan 100,0–150,0 ming 

dona talab borligini bildiradi. Ushbu modellar Janubiy Koreyada boʻlgani kabi har 3–

4 yilda yangilanmasligini hisobga olsak, butlovchi qismlarni yangidan loyihalashtirish 

uchun talab pastligi maʼlum boʻladi. Natijada, yangi butlovchi qismlarni 

loyihalashtirish uchun ilmiy-tadqiqot boʻlimlari va laboratoriyalarini tashkil qilish, 

kadrlarni davomiy rivojlantirib borishni moliyalashtirish darajasi kamligicha 

qolmoqda. 

Uchinchi masala. Avtomobilsozlik turdosh sohalarga va sanoatning bazaviy 

tarmoqlariga bogʻliq soha hisoblanadi. Metallurgiya sanoatida poʻlat prokatini, 

alyuminiy va magniy qotishmalarini, neft-kimyo sohasida moylarni, polimer 

mahsulotlarini, qurilish sohasida oyna va qoraytirilgan yassi oynalarni, charm 

sanoatida charm va sunʼiy charm mahsulotlarini, yengil sanoatda oʻrindiq va interyer 

qismi matolari, elektrotexnika sanoatida elektromotorlar, sensorlar va radiotexnika 

mahsulotlarini ishlab chiqarishni oʻzlashtirmasdan avtomobil butlovchi qismlarini 

mahalliylashtirishni chuqurlashtirishning iloji yoʻq. Misol uchun, kuzovni ishlab 

chiqarishda — 450–500 kg (metall va chiqindisi), shassi qismlari, oʻrindiqlar va 

boshqa butlovchi qismlar konstruksiyalarini ishlab chiqarishda — 100–150 kg, 1 dona 

avtomobilga oʻrtacha umumiy — 550–650 kg poʻlat listlari ishlatilishi hisobga olinsa, 

yillik 400,0 ming dona avtomobil uchun umumiy metall prokatiga talab 220,0–260,0 

ming tonnani tashkil qilishi maʼlum boʻladi. 1 tonna qora metall narxi 1200 dollar 

boʻlsa, yillik poʻlat prokati importi 264,0–312,0 mln. dollarga yetmoqda. Ushbu misol 

avtomobilsozlikda mahalliylashtirish darajasini oshirishning sanoatning bazaviy 

tarmoqlariga qanchalik qaramligini koʻrsatib beradi. 

Toʻrtinchi masala. Oʻzbekistonning murakkab geografik joylashuvi, uning katta 

dengiz portlaridan uzoqligi uni dunyodagi arzon xomashyo bazasiga toʻgʻridan-toʻgʻri 

chiqish imkoniyatidan mahrum qiladi va transport-logistika xarajatlarining baland 

boʻlishiga olib keladi. Bu ayniqsa, xomashyo qismi mamlakatda mavjud boʻlmagan 

butlovchi qismlarni mahalliylashtirish jarayonida loyihalar moliyaviy jihatdan oʻzini 

oqlashiga salbiy taʼsir qiladi. Masalan, biror-bir alyuminiy xomashyosidan ishlab 

chiqariladigan butlovchi qismlarni mahalliylashtirganda, alyuminiy qotishmasi 

importligicha qolaveradi. Ogʻir boʻlganligi, bundan tashqari yomon ob-havo sharoiti, 

qoʻshni davlatlardagi siyosiy keskinliklar taʼsirida importdan olib kelingan 

xomashyoning logistika xarajatlari bir necha bor oshib ketishi natijasida, 

mahalliylashtirish loyihasi boshlangan paytdagi rejalashtirilgan moliyaviy 

koʻrsatkichlarga erishish imkoniyati cheklanadi va ishlab chiqarish zararga kirishni 

boshlaydi. 

Beshinchi masala. Koʻp yillar davomida avtomobil ishlab chiqaruvchilari va 

ularga toʻgʻridan-toʻgʻri mahsulot yetkazib beruvchilar (Tier 1) texnologik rivojlanish 

yoʻlidan borgan. Natijada, toʻgʻridan-toʻgʻri yetkazib beruvchi korxonaning ikkilamchi 

importi balandligicha qolgan. Ikkinchi va uchinchi darajali yetkazib beruvchilar soni 

koʻpligiga qaramasdan (300 dan ortiq), bugungi kunda ular texnologik tarafdan keyingi 

bosqichga chiqishda qiyinchiliklarga uchramoqda. 

XULOSA VA TAKLIFLAR 

Aniqlangan muammolar avtomobilsozlikda qayta ishlash sanoati, mashinasozlik, 

shu jumladan avtomobilsozlikka davlat tomonidan berilayotgan alohida eʼtibor 

natijasida mahalliy bozorga yangi avtomobil ishlab chiqaruvchilari, butlovchi 

qismlarni mahalliylashtirish maqsadida xorijiy investitsiyalar kirib kelmoqda. 

Bundan tashqari, “Oʻzavtosanoat” AJ tomonidan “shatakka olish” mexanizmi 

yordamida yangi mahalliylashtirish loyihalarini mahalliy tadbirkorlar amalga 

oshirishlari uchun har tomonlama yordam berilmoqda. Ayniqsa, “Oʻzavtosanoat” AJ 

tashkil qilgan “Mahalliylashtirishga koʻmaklashish markazi” ishlab chiqilayotgan 

mahalliylashtirish loyihalarining sifatini yanada yaxshilash, mahsulot qoʻshimcha 

qiymatini oshirish maqsadida kooperatsiya hisobiga loyiha boshidan chuqur 

mahalliylashtirish konsepsiyasini joriy qilish, mahalliy va xorijiy tadbirkorlarga 

avtomobil ishlab chiqaruvchisi talablarini tushuntirish va loyihaning har bir bosqichida 

koʻmaklashish boʻyicha olib borilayotgan ishlari oʻz natijasini bermoqda. 

Shu bilan birga, avtomobilsozlik sanoati shakllanishi tarix yoʻli 

Oʻzbekistonnikiga yaqin boʻlgan (Turkiya, Braziliya) davlatlarning ijobiy va salbiy 

tajribasidan kelib chiqib, avtomobilsozlikda mahalliylashtirish boʻyicha yagona 

rivojlanish yoʻlini ishlab chiqish maqsadga muvofiq. 

Bunda, birinchidan, xorijiy va mahalliy tadbirkorlarni mahalliylashtirish 

loyihalariga kengroq jalb qilishni nazarda tutuvchi maxsus moliyaviy instrumentlar 

yaratish maqsadida “Mahalliylashtirish fondi”ni tashkil qilish taklif qilinadi. 

“Mahalliylashtirish fondi”ni moliyalashtirish uchun avtomobil ishlab chiqaruvchi 

korxonalar sof foydasining bir qismini yoʻnaltirish maqsadga muvofiq. Chunki, 

butlovchi qismlarni mahalliylashtirish, avvalambor, avtomobil ishlab chiqaruvchilarga 

foyda keltiradi. Mazkur fonddan moliyalashtirish jalb qilish uchun loyihada butlovchi 

qismlarning mahalliylashtirish darajasi yuqoriligi, qoʻshilgan qiymat balandligi, 

kooperatsiya imkoniyatlaridan toʻliq foydalanilayotganligi va avtomatizatsiya darajasi 

yuqoriligi kabi kriteriyalar ishlab chiqish lozim. 

Ikkinchidan, butlovchi qismlarni loyihalashtirish maqsadida ilmiy-tadqiqot 

markazlari (R&D) va laboratoriyalarni tashkil qilib, unga investitsiya kiritayotgan 

mahalliy korxonalarga qoʻshimcha imtiyozli moliyalashtirish jalb qilishga yordam 

berilishi kerak. Ilmiy-tadqiqot markazlari uzoq muddatda natija berishini hisobga 

olgan holda, koʻp mahalliy korxonalar unga investitsiya kiritishni istamaydi. 

Qoʻshimcha imtiyozli moliyalashtirish ularni ilmiy-tadqiqot ishlarini rivojlantirishga 

undashi mumkin. 

Uchinchidan, ikkinchi va uchinchi darajali (Tier 1, Tier 2) yetkazib beruvchilarni 

toʻgʻridan-toʻgʻri yetkazib beruvchiga aylantirish, ishlab chiqarish hajmiga koʻra 

kichik korxonalarni oʻrtamiyona korxonalarga, oʻrtamiyona korxonalarni katta 

korxonalarga aylantirish boʻyicha kompleks ish tashkil qilish taklif etiladi. Bunda 

“shatakka olish” mexanizmlaridan keng foydalanish maqsadga muvofiq. 

Toʻrtinchidan, sanoatning bazaviy tarmoqlarini avtomobilsozlik uchun xomashyo 

yetkazib berishga boʻlgan imkoniyatlarini kengaytirish maqsadida, ular tomonidan 

amalga oshirilayotgan yangi loyihalarda avtomobilsozlik ehtiyojlarini hisobga olish 

kerak. Yaʼni, mahalliy avtomobilsozlikning bazaviy xomashyoga boʻlgan talabi 

alohida investitsion loyiha uchun oʻzini moliyaviy oqlamasligi mumkin, ammo yangi 

ishlab chiqarish loyihasidagi umumiy portfolioda boshqa sohalar talabi bilan qoʻshib 

hisoblaganda ijobiy koʻrsatkichga erishilishi mumkin. 

Masalan, Qoraqalpogʻiston Respublikasida joylashgan “Uz-Kor Gas” MChJ 

qoʻshma korxonasi bazaviy polipropilen ishlab chiqaradigan zavodining yillik quvvati 

83,0 ming tonna boʻlsa, avtomobilsozlikda plastik qismlarni ishlab chiqarish uchun 

polimer kompaundlar yetkazib beruvchi korxonalar yillik 10,0–12,0 ming tonna 

bazaviy xomashyo sotib oladi. Koʻrinib turibdiki, avtomobilsozlik uchun alohida 

bazaviy propilen zavodini tashkil qilish uchun investitsiya oʻzini oqlamas edi. Ammo 

boshqa sohalardagi talab bilan qoʻshib hisoblaganda, bazaviy xomashyo ishlab 

chiqarishning imkoniyati yaratilgan. 

Yuqoridagilarni inobatga olgan holda hamda xorijiy ilgʻor davlatlar tajribasidan 

kelib chiqib, avtomobilsozlikda mahalliylashtirish boʻyicha yagona rivojlanish yoʻlini 

ishlab chiqish, avtomobil ishlab chiqarishdagi qoʻshimcha qiymat yaratish zanjirini 

egallashda va yanada koʻproq mahalliylashtirish loyihalarini amalga oshirish 

imkoniyatini yaratishda muhim ahamiyat kasb etadi.  

